ՀԻՄՆԱՎՈՐՈՒՄ
«Հայաստանի Հանրապետության քրեական օրենսգրքում փոփոխություն և լրացում կատարելու մասին» Հայաստանի Հանրապետության օրենքի նախագծի ընդունման անհրաժեշտության
1. Իրավական ակտի ընդունման անհրաժեշտությունը: «Հայաստանի Հանրապետության քրեական օրենսգրքում փոփոխություն և լրացում կատարելու մասին» Հայաստանի Հանրապետության օրենքի նախագծի (այսուհետ՝ Նախա​գիծ)  ընդունման անհրաժեշտությունը պայմանավորված է հետևյալ հանգամանքներով.

ՀՀ Սահմանադրության 3-րդ հոդվածում ամրագրված է, որ մարդը, նրա իրավունքներն ու ազատությունները բարձրագույն արժեքներ են: Համաձայն Սահմանադրության 15-րդ հոդվածի` յուրաքանչյուր ոք ունի կյանքի իրավունք: Մարդու կյանքի և առողջության քրեաիրավական պաշտպանությունը հանցավորության դեմ մղվող պայքարում զբաղեցնում է առաջնահերթ և կարևորագույն տեղ:  Քրեական օրենքի կառուցվածքն ինքնին վկայում է այս արժեքների առաջնայնության մասին: 

ՀՀ քրեական օրենսգիրքը, առաջնային պաշտպանության տակ առնելով մարդու կյանքը, կարելի է ասել, որ երկրորդ տեղը հատկացրել է մարդու առողջությանը: Մարդու կյանքի և առողջության դեմ ուղղված հանցագործությունները համակարգային վելուծության ենթարկելով` կարելի է ասել, որ մարդու առողջությանը ծանր վնաս հասցնելու հանցակազմը, որը նախատեսված է քրեական օրենսգրքի 112-րդ հոդվածով, թերի է կարգավորում այդ ոլորտում առաջացող հասարակական հարաբերությունները: Մասնավորապես, 112-րդ հոդվածի 2-րդ մասը նախատեսում է այդ հանցակազմը որակյալ դարձնող մի շարք հանգամանքներ, որոնց շրջանակում` 14-րդ կետում, այլ որակյալ հանգամանքների հետ համահավասար, նախատեսում է անձի առողջությանը ծանր վնաս հասցնելը, որն անզգուշությամբ առաջացրել է մարդու մահ: 
Այս պարագայում, կարծում ենք, որ այս հանցագործությունը, որը փաստորեն ուղղված է և' անձի կյանքի, և' առողջության դեմ, պետք է առանձնացվի որպես 3-րդ մաս` համապատասխան ավելի խիստ սանկցիայով: 
Միջազգային իրավական փաստաթղթերի և արտասահմանյան երկրների փորձի ուսումնասիրությունը ևս վկայում է, որ մարմնական ծանր վնասվածքի դեպքում, եթե այն անզգուշությամբ առաջացրել է մարդու մահ, պետք է առանձնացվի ծանրացուցիչ հանգամանքներից և դիտվի որպես առանձնապես ծանրացնող հանգամանք: 

1996 թվականի ԱՊՀ մոդելային քրեական օրենսգրքի 119-րդ հոդվածը 3-րդ մասը ծանրացնող հանգամանքների շարքից առանձնացնում է ծանր մարմնական վնասվածքի պատճառումը`  կազմակերպված խմբի կողմից և որն անզգուշությամբ առաջացրել է  մարդու մահ ու դասում է դրանք առանձնապես ծանր հանցագործությունների շարքին: 
ԱՊՀ մի շարք երկներ, ինչպես նաև Լատվիան այդ առումով ավելի հետևողականորեն են գտնվել և կազմակերպված խմբի կողմից և անզգուշությամբ մահ առաջացնելու դեպքերը նույնպես դասել են առանձնապես ծանր հանցագործությունների շարքին և դրանց համար պատիժ նախատեսել ազատազրկում մինչև 15 տարի ժամկետով (Ռուսաստանի Դաշնության քրեական օրենսգրքի 111-րդ հոդվածի 4-րդ մաս, Լատվիայի քրեական օրենսգրքի 125-րդ հոդվածի 3-րդ մաս,  Մոլդովայի քրեական օրենսգրքի 151-րդ հոդվածի 3-րդ մաս, Բելառուսի քրեական օրենսգրքի 147-րդ հոդվածի 3-րդ մաս,  Տաջիկստանի քրեական օրենսգրքի 110-րդ հոդվածի 3-րդ մաս, Թուրքմեստաի քրեական օրենսգրքի 107-րդ հոդվածի 3-րդ մաս և Ղրղստանի քրեական օրենսգրքի 104-րդ հոդվածի 4-րդ մաս), Ադրբեջանի քրեական օրենսգրքի 126-րդ հոդվածի 3-րդ մասի համաձայն` 7-ից 12 տարի ժամկետով ազատազրկում, Լիտվայի քրեական օրենսգրքի 135-րդ հոդվածի 2-րդ մասում բոլոր ծանրացնող հանգամանքների համար նախատեսված է ազատազրկում  2-ից մինչև 12 տարի ժամկետով: 

Անզգուշությամբ մահ առաջացնելու դեպքերը որպես առանձնապես ծանր հանցագործություններ դիտելը դրանց համար ավելի խիստ պատիժ նախատեսելը ավելի տրամաբանական է,  քանի որ, երկու անձանց մարմնական վնաս պատճառելը և մահվան ելքով ծանր մարմնական վնասը ըստ վտանգավորության աստիճանի և հետևանքների անհամատեղելի են: 
2. Ընթացիկ իրավիճակը և խնդիրները: Ներկայումս առողջությանը ծանր վնաս պատճառելը, որն անզգուշությամբ առաջացրել է մարդու մահ, մեղմ է պատժվում: Դա պայմանավորված է նրանով, որ այս հանցակազմը դիտվում է մարմնական ծանր վնասվածք հասցնելու հանցակազմի այլ ծանրացուցիչ հանգամանքներին հավասար ծանրացնող հանգամանք: Այնինչ իր հանրային վտանգավորությամբ այն բացահայտ վեր է կանգնած այլ ծանրացնող հանգամանքներից: Հարցին ճիշտ լուծում տալու համար հարկավոր է այն նախատեսել քրեական օրենսգրքի 112-րդ հոդվածի 3-րդ մասում, որպես առանձնապես ծանրացնող հանգամանք, որն իր հետ, բնականաբար, կբերի այդ հանցակազմի սանկցիայի խստացման: 
3. Տվյալ բնագավառում իրականացվող քաղաքականությունը: Քրեական քաղաքականության ոլորտի կարեւոր խնդիրներից է ճիշտ պատժողական քաղաքականության անցկացումը: Արարքի հանրային վտանգավորությունը և դրա համար նախատեսված պատիժը պետք է համապատասխան լինեն: 

4. Կարգավորման նպատակը և բնույթը: Օրենքի նախագծով նախատեսվում է առողջությանը ծանր վնաս հասցնելը, որն անզգուշությամբ առաջացրել է մարդու մահ, հանցակազմը ձևակերպել ՀՀ քրեական օրենսգրքի 112-րդ հոդվածում որպես 3-րդ մաս, և համապատասխանաբար խստացնել այս հանցակազմի համար նախատեսված սանկցիան:  

5. Նախագծի մշակման գործընթացում ներգրավված ինստիտուտները և անձիք: ՀՀ գլխավոր դատախազության իրավական ապահովման և եվրաինտեգրման բաժին:
6. Ակնկալվող արդյունքը: Նախագծի ընդունման արդյունքում կապահովվի արարքի հանրային վտանգավորության և պատժի համաչափությունը:
7. Այլ տեղեկություններ: Նախագծի վերաբերյալ այլ տեղեկություններ չկան: 

